
48

ХҒТАР 19.51.51
Мақала түрі: ғылыми мақала

https://doi.org/10.32523/2616-7174-2026-156-3-48-63 

Қазақ той дәстүрінің бұқаралық ақпарат құралдарындағы 
репрезентациясы
Е. Жумабеков *1,     Н. Қуантаев 2,      C. Тоқтарбек3 

*1Әл-Фараби атындағы Қазақ ұлттық университеті, Алматы, Қазақстан
2Л. Н. Гумилев атындағы Еуразия ұлттық университеті, Астана, Қазақстан
3Абай атындағы Қазақ ұлттық педагогикалық университеті, Алматы, Қазақстан

(Е-mail:*1Sultan-2012@mail.ru, 2 kuantaiuly@mail.ru, 3 toktarbek.sagynay@mail.ru) 

Л.Н. Гумилев атындағы Еуразия ұлттық университетінің ХАБАРШЫСЫ.
ISSN (Print) 2616-7174. ISSN (Online) 2663-2500

Түсті: 5.05.2026; Мақұлданды: 3.09.2026; Онлайн қолжетімді: 30. 09. 2026

БАҚ ЖӘНЕ ҚОҒАМ/ СМИ И ОБЩЕСТВО 
/ MEDIA AND SOCIETY

Аңдатпа. Мақалада қазақ той дәстүрінің бұқаралық ақпарат құралда-
ры мен цифрлық медиадағы репрезентациясы журналистика және ме-
диатану тұрғысынан талданады. Зерттеудің мақсаты – қазақ тойының 
баспасөз, ақпарат агенттіктері, интернет-порталдар және әлеуметтік 
желілердегі берілу ерекшеліктерін анықтап, оның қоғамдық санадағы 
мағыналық құрылымдарын сипаттау. Әдіснамалық негіз ретінде agenda-
setting, framing, mediatization және representation теориялары алынды. 

Эмпирикалық материал ретінде Egemen Qazaqstan, Kazinform, Abai.
kz, Aqshamnews.kz, Әділет, Қазақ газеттері, Қармақшы таңы басылымда-
рындағы жарияланымдар және Instagram желісіндегі @qalamtarih парақ-
шасының танымдық контенті қарастырылды. Сапалық контент-анализ 
және фреймдік талдау нәтижесінде қазақ той дәстүрінің медиада ұлттық 
мұра, ағартушылық, әлеуметтік сын, экономикалық-коммерциялық және 
ұлттық бірегейлік фреймдері арқылы ұсынылатыны анықталды. Зерт-
теу нәтижелері қазақ тойларының қазіргі медиалық кеңістікте тек этно-
графиялық нысан емес, ұлттық мәдени кодты қайта өндіретін, қоғамдық 
пікір қалыптастыратын және цифрлық ортада жаңа мағынаға ие бола  
алатын коммуникациялық феномен екенін көрсетеді. Зерттеудің тәжіри-
белік маңызы алынған нәтижелерді ұлттық мәдениетке қатысты медиа-
контент әзірлеуде, журналистік материалдарды фреймдік тұрғыдан тал-
дауда, сондай-ақ қазақ дәстүрлерін цифрлық платформаларда танымдық 
әрі заманауи форматта ұсынуда пайдалануға болатындығында.

Түйін сөздер: журналистика, медиатану, қазақ тойы, репрезентация, 
фрейминг, цифрлық медиа, ұлттық бірегейлік

*хат-хабар авторы үшін

https://orcid.org/0000-0002-2668-8558
https://orcid.org/0009-0008-5152-3131
https://orcid.org/0009-0008-9922-371X


Л.Н. Гумилев атындағы Еуразия ұлттық университетінің ХАБАРШЫСЫ.
ЖУРНАЛИСТИКА СЕРИЯСЫ
ISSN: 2616-7174. eISSN: 2663-2500

49№3(156)/ 2026

Қазақ той дәстүрінің бұқаралық ақпарат құралдарындағы репрезентациясы

Кіріспе
Цифрлық коммуникацияның қарқынды дамуы ұлттық мәдениеттің бұқаралық 

ақпарат құралдары мен әлеуметтік желілердегі көрінісін түбегейлі өзгертті. Бұрын 
ұрпақтан-ұрпаққа ауызша дәстүр арқылы беріліп келген мәдени тәжірибелер бүгінде 
газет, журнал, телевидение, интернет-басылымдар, YouTube, Instagram және TikTok си-
яқты цифрлық платформалар арқылы қайта өндіріліп, жаңа аудиторияға ұсынылуда. 
Осы өзгерістер ұлттық мәдени кодтың медиада қалай ұсынылатынын, қандай мағына-
лық құрылымдар арқылы түсіндірілетінін және қоғамдық санада қалай қабылданаты-
нын зерттеуді өзекті етеді.

Медиатану ғылымында мәдени құндылықтардың ақпараттық кеңістіктегі берілуі 
agenda-setting, framing, representation және mediatization теориялары арқылы түсін-
діріледі. Бұл бағыттағы зерттеулер бұқаралық ақпарат құралдарының қоғамдық пікір 
қалыптастырумен қатар, ұлттық бірегейлік пен мәдени жадының сақталуына ықпал 
ететінін көрсетеді (McCombs, Shaw, 1972; Entman, 1993; Hall, 1997; Couldry, Hepp, 2013). 
Сондықтан қазіргі медиада ұлттық дәстүрдің қалай ұсынылатынын зерттеу журнали-
стика ғылымының маңызды бағыттарының біріне айналып отыр.

Қазақстандық ғылымда қазақтың салт-дәстүрі көбіне этнография, мәдениеттану, пе-
дагогика және фольклортану тұрғысынан зерттелді. Бұл бағытта С. Кенжеахмет, К. Ораз-
бекова, Ә. Табылдиев, М. Олкотт, З. Жандарбек және басқа зерттеушілердің еңбектері 
ұлттық дәстүрдің тарихи, тәрбиелік және мәдени ерекшеліктерін жан-жақты сипаттай-
ды. Алайда бұл зерттеулердің басым бөлігі дәстүрдің қазіргі бұқаралық ақпарат құрал-
дары мен цифрлық медиадағы репрезентациясына арнайы тоқталмайды.

Қазіргі таңда қазақ той дәстүрі туралы материалдар дәстүрлі баспасөзде ғана емес, 
интернет-басылымдарда, әлеуметтік желілерде, подкасттарда және бейнеплатформа-
ларда кеңінен таралып келеді. Соған қарамастан, қазақ тойының медиадағы репрезента-
циясын журналистика теориялары негізінде талдайтын кешенді зерттеулер жеткіліксіз. 
Бұл жағдай ұлттық дәстүрдің медиалық трансформациясын жаңа ғылыми тұрғыдан қа-
растыру қажеттігін көрсетеді.

Осыған байланысты мақаланың мақсаты – қазақ той дәстүрінің бұқаралық ақпарат 
құралдары мен цифрлық медиадағы репрезентациясын журналистика және медиата-
ну теориялары негізінде талдау, сондай-ақ ұлттық мәдени кодтың қазіргі медиалық 
кеңістікте ұсынылу ерекшеліктерін анықтау.

2. Әдебиеттерге шолу
Қазақ той дәстүрінің бұқаралық ақпарат құралдары мен цифрлық медиадағы репре-

зентациясын зерттеу үшін ең алдымен медианың қоғамдық санаға, мәдени мағынаға 
және әлеуметтік тәжірибеге ықпалын түсіндіретін теориялық еңбектерге сүйену қажет. 
Бұл тұрғыда М. Мак Комбс пен Д. Шоудың agenda-setting теориясы маңызды. Авторлар 
жаңалықты таңдау мен орналастыру арқылы редакторлар, журналистер және хабар та-
ратушылар қоғамдық шындықты қалыптастыруға қатысатынын көрсетеді. Олардың 
пікірінше, аудитория белгілі бір мәселе туралы ғана емес, сол мәселенің қаншалықты 
маңызды екені туралы да медиадағы ақпарат көлемі мен орналасу тәртібі арқылы 
түсінік алады (McCombs, Shaw, 1972). Бұл тұжырым қазақ той дәстүріне қатысты медиа-
материалдарды талдауда маңызды болып отыр. Өйткені бұқаралық ақпарат құралдары 
Наурыз, беташар, қыз ұзату, тұсаукесер сияқты дәстүрлерді жиі жариялау арқылы олар-
ды қоғамдық күн тәртібінде тұрған мәдени тақырыпқа айналдырады.

Медиадағы мәдени құбылыстарды талдауда Р. Энтманның фрейминг теориясы да 
негізгі әдіснамалық тірек бола алады. Энтман фреймингті қабылданған шындықтың 
кейбір аспектілерін таңдап алып, оларды коммуникациялық мәтінде айрықша көрне-
кті ету процесі ретінде түсіндіреді (Entman, 1993). Ғалымның ойынша, фреймдер мәсе-
лені анықтау, себептерін түсіндіру, моральдық баға беру және шешім ұсыну қызметтерін 
атқарады (Entman, 1993). Бұл теория қазақ той дәстүрінің медиада әртүрлі мағынада 
ұсынылуын түсіндіруге мүмкіндік береді: бір материалда той ұлттық мұра ретінде, екін-
шісінде тәрбиелік құндылық ретінде, үшіншісінде әлеуметтік сын немесе коммерци-
ялық шоу ретінде берілуі мүмкін.

Қазіргі қоғамда дәстүрдің медиа арқылы өзгеруін түсіндіруде медиалану теориясы 
ерекше маңызға ие. С. Хьярвард медиалануды жоғары модерн қоғамындағы екіжақты 
процесс ретінде сипаттайды: бір жағынан, медиа өзіндік логикасы бар дербес инсти-
тутқа айналады, екінші жағынан, өзге әлеуметтік және мәдени институттар осы медиа 
логикасына бейімделе бастайды (Hjarvard, 2008). Автор медианы қоғам мен мәдениет-
тен бөлек қарастыруға болмайтынын, қазіргі әлеуметтік және мәдени процестер меди-
аның тұрақты қатысуы арқылы өзгеретінін атап өтеді (Hjarvard, 2008). Бұл тұжырым 
қазақ тойының қазіргі трансформациясын түсіндіруге мүмкіндік береді: бүгінгі тойлар 
тек отбасылық рәсім ғана емес, фото, видео, Instagram, TikTok, YouTube форматына бей-
імделген медиалық оқиғаға айналып отыр.

Медиалану теориясын Н. Кудри мен А. Хепп те кеңейте түседі. Олар қазіргі комму-
никациялық ортада медианың күнделікті өмірдің, отбасының, достық қарым-қатына-
стың, жұмыстың және әлеуметтік тәжірибенің ажырамас бөлігіне айналғанын көрсетеді 
(Couldry, Hepp, 2013). Авторлар дәстүрлі «өндіріс – мәтін – аудитория» үштағаны қазіргі 
медиалық процестерді толық түсіндіруге жеткіліксіз екенін айтады (Couldry, Hepp, 2013). 
Бұл пікір цифрлық медиадағы қазақ той дәстүрін зерттеуге тікелей қатысты, себебі бү-
гінгі аудитория дәстүр туралы контентті тек қабылдап қана қоймайды, оны бөліседі, 
пікір қалдырады, қайта өңдейді және жаңа цифрлық мағына береді.

Қазақстандық ғылымда қазақтың салт-дәстүрі көбіне этнография, мәдениеттану, 
фольклортану және этнопедагогика тұрғысынан қарастырылды.     С. Кенжеахмет қа-
зақтың әдет-ғұрыптары мен салт-дәстүрлерін жүйелесе,              К. Оразбекова ұлттық 
тәрбие мен дәстүр сабақтастығын, Ә. Табылдиев этнопедагогикалық негіздерді зерт-
теді. Бұл еңбектер қазақ той дәстүрінің тарихи, тәрбиелік және мәдени мазмұнын ашуға 
мүмкіндік береді. Алайда аталған зерттеулердің басым бөлігі дәстүрдің өзін сипаттауға 
бағытталған, ал оның қазіргі бұқаралық ақпарат құралдары мен цифрлық медиада қа-
лай репрезентацияланатыны арнайы талдау нысаны болмаған.

Қазақ қоғамындағы ұлттық бірегейлік пен мәдени өзгерістер мәселесін шетелдік 
зерттеушілер де қарастырған. М. Олкотт қазақ қоғамының тарихи-мәдени құрылымын 
сипаттаса, Н. Мкртчян Қазақстандағы ұлттық символдар мен «қазақилық» ұғымының 
қалыптасуын зерттейді. М. Адамс посткеңестік Қазақстандағы мерекелік мәдениет пен 
ойын-сауық формаларының өзгерісін талдайды. Бұл еңбектер қазақ мәдениетін түсіну-
ге маңызды теориялық және тарихи негіз береді. Дегенмен оларда қазақ той дәстүрінің 
журналистік мәтіндерде, телевизиялық хабарларда және әлеуметтік желілерде қандай 
фреймдер арқылы ұсынылатыны арнайы қарастырылмайды.

Қазақстандық журналистика ғылымында бұқаралық ақпарат құралдарының ағар-
тушылық қызметі, ұлттық құндылықтарды насихаттаудағы рөлі және қоғамдық пікір 

қалыптастырудағы маңызы Т. Қожакеев, М. Барманқұлов, Н. Омашев, Қ. Сақ сияқты зерт-
теушілер еңбектерінде талданған. Бұл зерттеулер журналистиканың қоғамдық және 
мәдени қызметін түсіндіруге мүмкіндік береді. Алайда қазақ той дәстүрінің бұқаралық 
ақпарат құралдары мен цифрлық медиадағы репрезентациясын agenda-setting, framing 
және mediatization теориялары негізінде кешенді зерттеген еңбектер әлі де жеткіліксіз.

Осылайша, ғылыми әдебиеттерді талдау қазақ той дәстүрі туралы зерттеулердің ба-
сым бөлігі этнографиялық және мәдениеттанулық бағытта жазылғанын көрсетеді. Ал 
қазіргі медиада бұл дәстүрлердің қалай ұсынылатынын, қандай мағыналық фрейм-
дер арқылы түсіндірілетінін және цифрлық платформаларда қалай трансформацияла-
натынын журналистика және медиатану теориялары негізінде қарастыру қажеттілігі 
сақталып отыр. Сондықтан бұл зерттеу қазақ той дәстүрін дәстүрдің өзі ретінде емес, 
бұқаралық ақпарат құралдары мен цифрлық медиада қайта құрылатын мәдени-комму-
никациялық феномен ретінде талдауға бағытталады. 

3. Теориялық негіз
Қазақ той дәстүрінің бұқаралық ақпарат құралдары мен цифрлық медиадағы репре-

зентациясын талдау үшін мақалада журналистика және медиатану ғылымында кеңінен 
қолданылатын agenda-setting, framing, mediatization және representation теориялары не-
гізге алынды. Бұл теориялар ұлттық мәдениеттің медиада қалай ұсынылатынын, қан-
дай мағыналық құрылымдар арқылы аудиторияға жеткізілетінін және цифрлық ортада 
қандай өзгерістерге ұшырайтынын түсіндіруге мүмкіндік береді.

Agenda-setting теориясын М. МакКомбс пен Д. Шоу ұсынған. Ғалымдардың пікірінше, 
бұқаралық ақпарат құралдары аудиторияға қандай мәселе туралы ойлау қажеттігін ай-
қындай отырып, қоғамдық күн тәртібін қалыптастырады (McCombs, Shaw, 1972). Бұл 
теория қазақ той дәстүріне қатысты медиаконтентті зерттеуде маңызды әдіснамалық 
негіз болып табылады. Мәселен, республикалық баспасөзде, ақпараттық агенттіктерде 
және цифрлық платформаларда Наурыз мерекесі, беташар, тұсаукесер, қыз ұзату сияқты 
дәстүрлердің жиі жариялануы олардың қоғамдық маңызын арттырып, ұлттық мәдени-
еттің маңызды элементтері ретінде қабылдануына ықпал етеді.

Сонымен қатар медианың белгілі бір дәстүрлерді тұрақты түрде ақпараттық кеңістікке 
шығарып отыруы ұлттық мәдени кодтың сақталуына әсер етеді. Ал кейбір дәстүрлердің 
сирек жариялануы немесе мүлде назардан тыс қалуы олардың қоғамдық көрінісінің әл-
сіреуіне алып келуі мүмкін. Осы тұрғыдан agenda-setting теориясы медианың қазақ той 
дәстүрінің қоғамдық маңызын қалыптастырудағы рөлін түсіндіруге мүмкіндік береді.

Қазақ той дәстүрінің медиадағы репрезентациясын талдауда фрейминг теориясының 
маңызы ерекше. Р. Энтманның анықтамасы бойынша, фрейминг – медианың шынай-
ылықтың белгілі бір аспектілерін таңдап алып, оларды ерекше маңызға ие етіп көрсетуі 
арқылы аудиторияның мәселені қабылдауына ықпал ету процесі (Entman, 1993). Ғалым 
фреймнің негізгі қызметтерін мәселені анықтау, себептерін түсіндіру, моральдық баға-
лау және шешу жолдарын ұсыну деп көрсетеді (Entman, 1993). Демек, бір ғана мәдени 
құбылыс әртүрлі медиада түрлі мағыналық қырынан ұсынылуы мүмкін.

Қазақ тойына арналған медиаматериалдарды талдау барысында бірнеше негізгі 
фреймді бөліп көрсетуге болады. Бірінші – ұлттық мұра фреймі. Бұл жағдайда той дәстүрі 
халықтың тарихи жады мен мәдени сабақтастығының көрінісі ретінде ұсынылады. 
Екінші – ағартушылық фреймі. Мұнда журналистер дәстүрдің шығу тегі мен тәрбиелік 

маңызын түсіндіруге басымдық береді. Үшінші – әлеуметтік сын фреймі. Бұл бағыттағы 
материалдарда тойдағы ысырапшылдық, бәсекелестік, несиеге той өткізу сияқты мәсе-
лелер қозғалады. Төртінші – коммерциялық фреймі. Әсіресе әлеуметтік желілерде той 
индустриясы сән, шоу және қызмет көрсету нарығының бір бөлігі ретінде көрсетіледі. 
Бесінші бағыт – ұлттық бірегейлік және цифрлық трансформация фреймі. Мұнда қазақ 
той дәстүрінің ұлттық бірегейлікті қалыптастырудағы және цифрлық медиада жаңа 
коммуникациялық форматқа бейімделуіндегі рөліне басымдық беріледі. Осы фрейм-
дердің әрқайсысы аудиторияның қазақ той дәстүрін қабылдауына өзіндік ықпал етеді.

Медиалану теориясы қазіргі қоғамдағы мәдени тәжірибелердің медиа логикасына 
бейімделуін түсіндіреді. С. Хьярвард медианы қоғамдық институттарға ықпал ететін 
дербес әлеуметтік күш ретінде қарастырып, медиалану үдерісінің қазіргі қоғамдағы 
әлеуметтік және мәдени институттардың қызметіне ықпал ететінін көрсетеді (Hjarvard, 
2008). Кейін бұл тұжырымды        Н. Кудри мен А. Хепп дамытып, медиалану үдерісі әлеу-
меттік өмірдің барлық салаларын қамтитынын атап өтеді (Couldry, Hepp, 2013).

Қазақ қоғамындағы той мәдениеті де осы өзгерістерден тыс қалған жоқ. Бұрын той 
рәсімдері көбіне отбасылық және қауымдық ортада өткізілсе, қазіргі уақытта олардың 
едәуір бөлігі медиалық кеңістікте өмір сүреді. Үйлену тойлары кәсіби бейнетүсірілім-
мен сүйемелденеді, әлеуметтік желілерде тікелей эфирлер жүргізіледі, ал қысқа бейне-
роликтер Instagram, TikTok және YouTube платформалары арқылы миллиондаған қол-
данушыға таралады. Осылайша дәстүр өзінің бастапқы әлеуметтік қызметін сақтай 
отырып, медиалық мазмұнға да айналады.

Мәдени репрезентация теориясы бұқаралық ақпарат құралдарының мәдени құн-
дылықтарды жай ғана көрсетпейтінін, оларды белгілі бір әлеуметтік және мәдени 
мағынамен қайта құратынын түсіндіреді (Hall, 1997). Стюарт Холлдың пікірінше, репре-
зентация – мағынаны тіл, бейне және коммуникациялық тәжірибе арқылы өндіру үдерісі 
(Hall, 1997). Осы тұрғыдан қарағанда, қазақ той дәстүрі медиада өзгеріссіз берілетін 
мәдени мұра емес, журналистік мәтіндер, телевизиялық бағдарламалар және цифрлық 
контент арқылы үнемі қайта интерпретацияланып отыратын мәдени феномен болып 
табылады.

Қазіргі цифрлық медиада ұлттық дәстүрдің репрезентациясы визуалды формат-
тардың ықпалымен жаңа сипатқа ие болды. Қысқа бейнероликтер, подкасттар, дерек-
ті фильмдер және мультимедиалық жобалар дәстүрді әртүрлі аудиторияға қолжетімді 
етеді. Сонымен қатар мұндай репрезентация дәстүрдің танымал болуына ықпал ет-
кенімен, оның кейбір рәсімдерінің ойын-сауық элементіне айналу қаупін де күшейтеді. 
Сондықтан қазақ той дәстүрінің медиадағы репрезентациясын зерттеу қазіргі журна-
листика ғылымының ғана емес, мәдени коммуникация саласының да маңызды ғылыми 
мәселелерінің бірі болып табылады.

4. Зерттеу әдіснамасы
Зерттеуде қазақ той дәстүрінің бұқаралық ақпарат құралдары мен цифрлық меди-

адағы репрезентациясын анықтау мақсатында сапалық зерттеу тәсілі қолданылды. 
Зерттеу нысаны ретінде қазақстандық бұқаралық ақпарат құралдары мен цифрлық 
платформаларда жарияланған қазақ той дәстүріне қатысты журналистік материалдар 
алынды. Зерттеу пәні – қазақ той дәстүрінің медиадағы репрезентациясының ерек-
шеліктері, журналистік дискурс және қолданылған мағыналық фреймдер.

Қазақ той дәстүрінің бұқаралық ақпарат құралдарындағы репрезентациясы

Эмпирикалық база ретінде әртүрлі типтегі медиаресурстарда жарияланған мате-
риалдар пайдаланылды. Олардың қатарында Egemen Qazaqstan, Kazinform, Abai.kz, 
Aqshamnews.kz, Әділет, Қазақ газеттері, Қармақшы таңы басылымдары мен Instagram 
желісіндегі @qalamtarih парақшасының танымдық бейнематериалдары қамтылды. Ма-
териалдарды іріктеу кезінде жарияланымдардың қазақ той дәстүріне тікелей арналуы, 
журналистік жанрда дайындалуы және бұқаралық аудиторияға бағытталуы негізгі өл-
шемдер ретінде алынды.

Зерттеудің негізгі әдісі ретінде сапалық контент-анализ қолданылды. Бұл әдіс жа-
рияланымдардың тақырыптық бағытын, мазмұнын, негізгі идеяларын және журна-
листік ұстанымын анықтауға мүмкіндік береді. Сонымен қатар медиамәтіндерді ин-
терпретациялау барысында Р. Энтман ұсынған фреймдік талдау тәсілі пайдаланылды. 
Фреймдік талдау арқылы медиада қазақ тойының қандай мағыналық қырлары басым 
көрсетілетіні, қандай мәселелерге назар аударылатыны және аудиторияға қандай ин-
терпретациялық үлгі ұсынылатыны анықталды.

Талдау барысында жарияланымдар бірнеше негізгі фрейм бойынша жүйеленді: ұлт-
тық мұра, ағартушылық, әлеуметтік сын, экономикалық (коммерциялық) және ұлттық 
бірегейлік. Бұл жіктеу қазақ той дәстүрінің әртүрлі медиада қалай репрезентациялана-
тынын салыстырмалы түрде қарастыруға мүмкіндік берді.

Зерттеу нәтижелерін түсіндіруде agenda-setting, framing, mediatization және 
representation теориялары әдіснамалық негіз ретінде пайдаланылды. Бұл теориялар 
медианың ұлттық мәдениетті бейнелеу ерекшеліктерін, қоғамдық пікір қалыптастыру-
дағы рөлін және цифрлық коммуникация жағдайындағы мәдени трансформация үдері-
стерін кешенді талдауға мүмкіндік береді.

5. Нәтижелер мен талдау
Қазақ той дәстүрінің бұқаралық ақпарат құралдары мен цифрлық медиадағы репре-

зентациясын анықтау мақсатында қазақстандық бұқаралық ақпарат құралдарында 
және цифрлық платформаларда жарияланған материалдарға сапалық контент-анализ 
жүргізілді. Талдау нысаны ретінде Egemen Qazaqstan, Kazinform, Abai.kz, Aqshamnews.kz, 
Әділет, Қазақ газеттері, Қармақшы таңы басылымындағы жарияланымдар, сондай-ақ 
Instagram желісіндегі @qalamtarih парақшасының танымдық видеоматериалдары алын-
ды. Контентті талдау барысында жарияланымдардың тақырыптық бағыты, журна-
листік ұстанымы, қолданылған дискурстық тәсілдері және қазақ той дәстүрінің қандай 
мағыналық фреймдер арқылы ұсынылатыны қарастырылды.

Талдау нәтижелері көрсеткендей, бұқаралық ақпарат құралдарында қазақ той дәстүрі 
бірнеше негізгі бағытта репрезентацияланады.

Бірінші бағыт – ұлттық мұра және мәдени құндылық фреймі. Бұл фрейм Egemen 
Qazaqstan газетінде жарияланған С. Әліпбайдың «Той – халық қазынасы» мақаласында 
айқын көрінеді (Әліпбай, 2020). Автор қазақ тойын халықтың мәдени жады мен ұлттық 
өнерінің ажырамас бөлігі ретінде сипаттап, оның қоғамдық коммуникациядағы орнына 
ерекше назар аударады. Мақалада тойдың тек мерекелік рәсім емес, халықтың өнерін, 
ұлттық ойындарын, дәстүрлері мен қоғамдық қатынастарын тоғыстыратын мәдени 
институт екендігі көрсетіледі. Ұқсас көзқарас І. Байжановтың «Қазақтың тойы ұлттық 
брендке айналуы тиіс» мақаласында да байқалады (Байжанов, 2024). Автор қазақ той-
ын ұлттық мәдени бренд ретінде дамыту қажеттігін көтеріп, асаба мәдениеті, ұлттық 

киім, сценарий және дәстүр элементтерін сақтаудың маңызын атап өтеді. Бұл жарияла-
нымдарда той ұлттық бірегейліктің маңызды құрамдас бөлігі ретінде ұсынылады.

Екінші бағыт – әлеуметтік сын фреймі. Бұл бағыттағы жарияланымдарда қазіргі қа-
зақ тойының мазмұнынан гөрі оның әлеуметтік мәселелері көбірек қозғалады. Abai.kz 
порталында жарияланған С. Байқоңыровтың «Той жарысты тоқтат, қазақ!» мақаласында 
тойдағы бәсекелестік, несиеге той жасау, шектен тыс салтанат пен ысырапшылық өткір 
сыналады (Байқоңыров, 2024). Осындай көзқарас Ұ. Есдәулеттің «Той туралы ой» мақа-
ласында да көрініс тапқан (Есдәулет, 2020). Автор қазіргі тойларда ұлттық тәрбиеден 
гөрі сыртқы сән-салтанаттың басым екенін айтып, асабалық мәдениет пен той бағдар-
ламасының мазмұнын қайта қарастыру қажеттігін ұсынады. «Қармақшы таңы» газетін-
де жарияланған «Той туралы ой» мақаласы да осы бағытты жалғастырып, бұрынғы қа-
рапайым ауыл тойлары мен қазіргі мейрамхана форматындағы салтанатты тойларды 
салыстырады. Бұл материалдарда той ұлттық дәстүр ғана емес, қоғамдық талқылауды 
қажет ететін әлеуметтік құбылыс ретінде репрезентацияланады.

Үшінші бағыт – ағартушылық фрейм. Бұл бағыттағы материалдардың басты мақсаты 
– ұлттық салттардың шығу тегі мен тәрбиелік мәнін түсіндіру. Aqshamnews.kz сайтын-
да жарияланған тарихшы-этнограф Бердалы Оспанмен сұхбатта тойбастар, той тарқар, 
отқа май құю сияқты дәстүрлердің тарихи негіздері мен қазіргі қоғамдағы өзгерістері 
түсіндіріледі (Aqshamnews.kz, 2025). Сол сияқты «Қазақ газеттері» сайтындағы «Қа-
зақтың тойы қалай өтеді?» мақаласы қазіргі той мәдениетіндегі өзгерістерді сипаттай 
отырып, ұлттық дәстүрдің тәрбиелік қызметін сақтаудың маңызын көрсетеді. Бұл жа-
рияланымдарда журналистік мәтін сарапшы пікіріне сүйене отырып, аудиторияға та-
нымдық ақпарат береді және ұлттық құндылықтарды насихаттау қызметін атқарады.

Төртінші бағыт – экономикалық немесе коммерциялық фрейм. Бұл фрейм Kazinform 
агенттігінде жарияланған А. Поляковтың «Сколько стоит организовать той в разных го-
родах Казахстана» мақаласында анық байқалады (Поляков, 2026). Автор Қазақстанның 
әртүрлі өңірлеріндегі той өткізу құнын салыстырып, банкет, асаба, музыкалық сүйемел-
деу, фото-видео қызметтері және басқа шығындарды жүйелейді. Осы арқылы қазақ тойы 
мәдени дәстүр ғана емес, қызмет көрсету индустриясының маңызды сегменті ретінде де 
ұсынылады. Экономикалық аспект Лаубаева А.-ның «Той эволюциясы: Қазақтың тойы 
қалай өзгеріп жатыр?» мақаласында да көрініс табады. Автор «Қонақтар енді зат емес, 
конверттегі ақша сыйлайтын болды. Қалың мал ақшалай, кейде доллармен беріледі» 
деп, той дәстүріндегі сыйлық беру мен қалың малдың ақшалай сипатқа ие болғанын 
көрсетеді (Лаубаева, 2025). Бұл мысалдар той мәдениетінің қазіргі қоғамда экономика-
лық және коммерциялық қатынастармен тығыз байланыста екенін аңғартады. Мұндай 
материалдар медиада тойдың экономикалық қырын күшейтіп, оның қазіргі қоғамдағы 
коммерциялық сипатын айқындайды.

Бесінші бағыт – ұлттық бірегейлік және цифрлық трансформация фреймі. Бұл бағыт 
Ж. Артықбаевтың «Қазақтың той мәдениеті және бірегейлік (identity)» мақаласында 
көрініс тапқан (Артықбаев, 2025). Автор тойды қазақ қоғамындағы мәдени коммуни-
кацияның маңызды құралы ретінде бағалап, оның ұлттық бірегейлікті қалыптастыру-
дағы рөлін көрсетеді. Сонымен қатар Instagram желісіндегі @qalamtarih парақшасында 
жарияланған танымдық бейнематериалдар қазақтың отау тойы, алып қашу дәстүрі 
және басқа да рәсімдерді қысқа бейнеформат арқылы кең аудиторияға ұсынады. Мұндай 
контенттің ерекшелігі – ақпаратты визуалды және интерактивті түрде таратып, пайда-
ланушылардың пікір алмасуына және материалды қайта бөлісуіне мүмкіндік беруінде. 

Қазақ той дәстүрінің бұқаралық ақпарат құралдарындағы репрезентациясы

Бұл дәстүрдің цифрлық ортада жаңа коммуникациялық форматқа бейімделіп жатқанын 
көрсетеді.

Agenda-setting теориясына сәйкес жүргізілген контент-талдау нәтижелері қазақ той 
дәстүрінің медиада белгілі бір тақырыптар арқылы қоғамдық күн тәртібіне шығары-
латынын көрсетті. М. МакКомбс пен Д. Шоу ұсынған agenda-setting теориясына сәйкес, 
бұқаралық ақпарат құралдары қандай мәселелерге жиі назар аударылатынын анықтау 
арқылы олардың қоғамдық маңызын арттыруға ықпал етеді (McCombs & Shaw, 1972). 
Осы тұрғыдан алғанда, зерттеу материалдарында қазақ тойының ұлттық мәдениет, 
әлеуметтік мәселе, дәстүрдің тарихи мәні және экономикалық шығындар тұрғысынан 
тұрақты түрде көтерілуі оның қоғамдық дискурста өзекті мәдени тақырып ретінде қа-
лыптасқанын көрсетеді.

Зерттеу корпусындағы 11 материалдың ішінде әлеуметтік сынға бағытталған жария-
ланымдар салыстырмалы түрде басым орын алады – 3 материал (27,3%). Атап айтқанда, 
С. Байқоңыровтың, Ұ. Есдәулеттің және «Қармақшы таңы» газетінің материалдарында 
тойдағы бәсекелестік, ысырапшылық, несиеге той жасау және дәстүрдің өзгеруі мәсе-
лелері көтерілген. Ұлттық мұра мен мәдени құндылықтарға арналған материалдар 2 
(18,2%), ағартушылық бағыттағы материалдар 2 (18,2%), экономикалық-коммерци-
ялық бағыттағы материалдар 2 (18,2%), ал ұлттық бірегейлік пен цифрлық трансфор-
мацияға арналған материалдар 2 (18,2%) құрайды. Бұл көрсеткіштер медианың қазақ 
тойын тек дәстүрлі мәдени мұра ретінде ғана емес, сонымен бірге қоғамдық талқыла-
уды қажет ететін әлеуметтік мәселе ретінде де күн тәртібіне шығаратынын аңғартады.

Әсіресе әлеуметтік сын тақырыбының жиірек көрінуі қазіргі қазақ тойының 
қоғамдағы әлеуметтік-экономикалық мәселелермен байланысының медиада өзекті бо-
лып отырғанын көрсетеді. Сонымен қатар ұлттық мұра мен ағартушылық бағыттағы 
материалдардың тұрақты жариялануы дәстүрдің мәдени маңызын қоғамдық назарда 
ұстап тұруға ықпал етеді. Ал Kazinform материалындағы той өткізу шығындарын көрсе-
ту және тойдың коммерциялық сипатына назар аудару мәдени тәжірибенің экономика-
лық қырын да қоғамдық күн тәртібіне шығаратынын көрсетеді.

Осылайша, agenda-setting тұрғысынан медиада қазақ тойы туралы ақпараттың бо-
луы ғана емес, белгілі бір мәселелердің қайталанып көтерілуі маңызды. Зерттеу нәти-
желері медианың қазақ тойын ұлттық мәдениеттің элементі ретінде сақтаумен қатар, 
ысырапшылық, әлеуметтік бәсекелестік, коммерциялану және дәстүрдің өзгеруі сияқты 
мәселелерді қоғамдық талқылаудың тұрақты нысанына айналдыратынын көрсетеді.

Mediatization теориясы тұрғысынан зерттеу нәтижелері қазақ той дәстүрінің қазіргі 
медиалық ортада тек ақпараттық мазмұн ретінде ұсынылмай, медианың техникалық, 
жанрлық және коммуникациялық ерекшеліктеріне бейімделіп отырғанын көрсетті. С. 
Хьярвардтың медиалану тұжырымдамасына сәйкес, әлеуметтік және мәдени институт-
тар біртіндеп медиа логикасына бейімделеді, ал медиа қоғамдағы мәдени процестердің 
ұйымдасуына ықпал ететін маңызды институтқа айналады (Hjarvard, 2008). Бұл үдеріс 
қазақ той дәстүрінің қазіргі медиадағы берілуінен де байқалады.

Дәстүрлі баспасөзде қазақ тойы көбіне көлемді публицистикалық мақала, сарапта-
малық материал немесе сұхбат түрінде ұсынылады. Мұндай материалдарда авторлық 
пікір, тарихи түсіндіру, сарапшы көзқарасы және қоғамдық сын басым. Мысалы, Egemen 
Qazaqstan, Aqshamnews.kz және «Қазақ газеттері» материалдарында той дәстүрінің та-
рихи, тәрбиелік және әлеуметтік мәнін кеңінен түсіндіруге мүмкіндік беретін мәтіндік 
формат қолданылған. Бұл дәстүрлі медианың баяндау логикасына сәйкес келеді.

Ал цифрлық ортада той дәстүрі қысқа, визуалды және интерактивті форматқа бей-
імделеді. Instagram желісіндегі @qalamtarih парақшасының отау тойы мен алып қашу 
дәстүріне арналған бейнематериалдары ұлттық дәстүрді қысқа бейне арқылы танысты-
рады. Мұнда ақпаратты қабылдау мәтіндік түсіндіруден гөрі визуалды баяндау, қысқа-
лық және аудиторияның реакциясына сүйенеді. Пайдаланушылардың пікір қалдыруы 
мен материалды қайта тарату мүмкіндігі дәстүр туралы ақпараттың біржақты берілуі-
нен интерактивті коммуникацияға ауысқанын көрсетеді.

Бұл өзгеріс Н. Кудри мен А. Хепптің медиалану туралы тұжырымдарымен де сәйкес 
келеді. Авторлар қазіргі қоғамда медиа күнделікті әлеуметтік тәжірибенің ажырамас 
бөлігіне айналып, адамдардың өзара әрекеттесу тәсілдерін өзгертетінін атап көрсетеді 
(Couldry, Hepp, 2013). Қазақ тойы жағдайында бұл құбылыс той рәсімдерінің фото және 
бейнетүсіріліммен сүйемелденуінен, әлеуметтік желілерде жариялануынан және дәстүр 
туралы арнайы цифрлық контенттің жасалуынан көрінеді.

Осылайша, mediatization тұрғысынан қазақ тойының трансформациясы оның мазмұ-
нының ғана емес, оны көрсету және қабылдау формасының да өзгеруімен сипатталады. 
Дәстүр бұрын негізінен отбасы мен қауымдық ортада орындалатын мәдени тәжірибе 
болса, қазіргі уақытта ол медиалық оқиғаға да айналып отыр. Нәтижесінде қазақ тойы 
дәстүрлі әлеуметтік функцияларын сақтай отырып, цифрлық платформалардың визу-
алды, қысқа және интерактивті логикасына бейімделуде.

Representation теориясы бойынша қазақ той дәстүрінің медиадағы көрінісін талдау 
оның жай ғана шынайы мәдени тәжірибені бейнелеу емес, белгілі бір мағыналарды қай-
та өндіру үдерісі екенін көрсетті. С. Холлдың мәдени репрезентация теориясына сәйкес, 
медиа шындықты механикалық түрде көшірмейді, керісінше тіл, бейне және коммуни-
кациялық тәжірибе арқылы оған белгілі бір мағына береді (Hall, 1997). Осы тұрғыдан 
қазақ тойы медиада әртүрлі мәдени мағыналармен толықтырылып, қайта интерпрета-
цияланады.

Зерттеу материалдарында қазақ тойы бір ғана тұрақты бейнемен шектелмейді. Бір 
жағынан, ол халықтың тарихи жады, ұлттық өнері және мәдени сабақтастығының бел-
гісі ретінде ұсынылады. С. Әліпбайдың «Той – халық қазынасы» және І. Байжановтың 
«Қазақтың тойы ұлттық брендке айналуы тиіс» мақалаларында той ұлттық мәдениет-
тің маңызды элементі ретінде репрезентацияланады. Мұндай репрезентацияда қазақ 
тойының құндылықтық және біріктіруші қызметі алдыңғы орынға шығады.

Екінші жағынан, медиада той қазіргі қоғамның әлеуметтік мәселелерімен байланы-
стырылады. С. Байқоңыровтың, Ұ. Есдәулеттің және «Қармақшы таңы» газетінің мате-
риалдарында той бәсекелестік, ысырапшылық және әлеуметтік қысыммен байланысты 
құбылыс ретінде көрсетіледі. Демек, бір мәдени тәжірибе медиада бір мезгілде әрі ұлт-
тық құндылық, әрі сын нысаны ретінде репрезентациялана алады.

Үшінші қыры – тойдың экономикалық және коммерциялық мағынада ұсынылуы. 
Kazinform материалында той өткізу құны, банкет, асаба, музыкалық сүйемелдеу және 
фото-видео қызметтері қарастырылады. Бұл репрезентация қазақ тойын мәдени рәсім 
шеңберінен шығарып, оны қызмет көрсету нарығымен байланысты әлеуметтік-эконо-
микалық құбылыс ретінде көрсетеді. Ал Лаубаева А.-ның материалында сыйлық беру 
мен қалың малдың ақшалай сипатқа ауысуы арқылы дәстүрдің экономикалық мазмұ-
нына назар аударылады.

Цифрлық медиада репрезентацияның сипаты одан әрі өзгереді. @qalamtarih парақша-

сындағы қысқа бейнематериалдар қазақтың отау тойы мен алып қашу дәстүрін визуал-
ды және ықшам форматта көрсетеді. Бұл жағдайда дәстүр тек мәтін арқылы түсіндіріл-
мей, визуалды образ, қысқа баяндау және цифрлық аудиторияның реакциясы арқылы 
жаңа мағына алады. Осылайша, цифрлық репрезентация дәстүрді кең аудиторияға қол-
жетімді еткенімен қатар, оның қабылдануын платформаның визуалды және интерак-
тивті ерекшеліктерімен байланыстырады.

Жалпы, representation теориясы тұрғысынан алынған нәтижелер қазақ тойының 
медиада өзгеріссіз сақталатын мәдени нысан емес екенін көрсетеді. Оның мағынасы 
медианың түріне, журналистік жанрға, авторлық ұстанымға және коммуникациялық 
форматқа байланысты қайта құрылады. Сондықтан қазіргі медиада қазақ тойы бір мез-
гілде ұлттық мұра, әлеуметтік мәселе, экономикалық ресурс, ағартушылық нысан және 
ұлттық бірегейліктің символы ретінде көрініс табады. Бұл қазақ тойының медиада көп-
мағыналы мәдени феномен ретінде репрезентацияланатынын дәлелдейді.

Жүргізілген талдау бұқаралық ақпарат құралдары мен цифрлық медиада қазақ той 
дәстүрінің бірыңғай емес, көпқырлы түрде репрезентацияланатынын көрсетті. Дәстүрлі 
баспасөз көбіне ұлттық мұра, ағартушылық және әлеуметтік жауапкершілік мәселелері-
не басымдық берсе, цифрлық медиа тарихи-танымдық ақпаратты қысқа әрі интерак-
тивті форматта таратуға бейім. Ал ақпараттық агенттіктер мен жаңалық сайттарында 
той көбіне экономикалық және әлеуметтік құбылыс ретінде ұсынылады. Бұл қазақ той-
ының қазіргі медиалық кеңістікте мәдени, әлеуметтік, экономикалық және коммуника-
циялық мағыналарды қатар қамтитын күрделі феноменге айналғанын дәлелдейді.

Қорытынды
Зерттеу нәтижелері қазақ той дәстүрінің қазіргі бұқаралық ақпарат құралдары мен 

цифрлық медиада біржақты емес, бірнеше мағыналық фреймдер арқылы репрезен-
тацияланатынын көрсетті. “Egemen Qazaqstan”, “Kazinform”, “Abai.kz”, “Aqshamnews.kz”, 
“Әділет”, “Қазақ газеттері”, “Қармақшы таңы” басылымдарындағы жарияланымдар мен 
Instagram желісіндегі @qalamtarih парақшасының танымдық контентін сапалық кон-
тент-анализ және фреймдік талдау негізінде қарастыру қазақ тойының медиада ұлттық 
мұра, ағартушылық, әлеуметтік сын, экономикалық-коммерциялық және ұлттық біре-
гейлік бағыттарында ұсынылатынын анықтады. 

Біріншіден, framing теориясы тұрғысынан алғанда, қазақ тойы медиада әртүрлі 
мағыналық фреймдер арқылы түсіндіріледі. Ұлттық мұра фреймінде той мәдени жады 
мен дәстүр сабақтастығының көрінісі ретінде сипатталса, ағартушылық фреймін-
де оның тарихи және тәрбиелік мәнін түсіндіруге басымдық беріледі. Әлеуметтік сын 
фреймі қазіргі той мәдениетіндегі ысырапшылдық, әлеуметтік бәсекелестік және неси-
еге той өткізу сияқты мәселелерді алдыңғы орынға шығарады. Экономикалық-коммер-
циялық фрейм тойды қызмет көрсету индустриясымен және қаржылық қатынастармен 
байланыстыра көрсетсе, ұлттық бірегейлік фреймі оның қазақ қоғамындағы мәдени 
коммуникация мен ұлттық бірегейлікті қалыптастырудағы рөліне мән береді. Осылай-
ша, бір мәдени құбылыстың әртүрлі медиада әрқилы мағынада ұсынылуы оның қоғам-
дық қабылдануына ықпал ететінін байқауға болады.

Екіншіден, agenda-setting теориясы тұрғысынан медиада қазақ тойына қатысты бел-
гілі бір тақырыптардың тұрақты түрде көтерілуі олардың қоғамдық маңызын айқын-
дайды. Зерттеу материалдарында ұлттық дәстүрдің сақталуы, той мәдениетінің өзгеруі, 

ысырапшылдық, әлеуметтік бәсекелестік, тойдың экономикалық сипаты және ұлттық 
бірегейлік мәселелерінің қатар қойылуы қазақ тойын тек отбасылық немесе этнографи-
ялық құбылыс шеңберінен шығарып, қоғамдық талқылау нысанына айналдыратынын 
көрсетеді. Демек, медиа қазақ тойы туралы ақпарат беріп қана қоймай, оның қоғамда 
қандай мәселелері маңызды деп қабылданатынына да ықпал ететін күн тәртібін қалып-
тастырады.

Үшіншіден, mediatization теориясы қазақ тойының медиалық ортаға бейімделу 
үдерісін түсіндіруге мүмкіндік береді. Зерттеу барысында дәстүрдің цифрлық платфор-
маларда қысқа бейне, визуалды материал және интерактивті контент түрінде ұсыныла-
тыны анықталды. @qalamtarih парақшасының отау тойы, алып қашу дәстүрі және басқа 
да рәсімдерге арналған танымдық материалдары дәстүрдің цифрлық коммуникация 
форматына бейімделуін көрсетеді. Бұл жағдайда той дәстүрі тек медиада көрсетілетін 
нысан емес, медианың техникалық және коммуникациялық логикасына сәйкес қайта 
ұсынылатын мәдени тәжірибеге айналады.

Төртіншіден, representation теориясы тұрғысынан қазақ тойының медиадағы бейнесі 
дәстүрдің дайын күйіндегі көшірмесі емес екені байқалады. Медиамәтіндер мен цифр-
лық контент арқылы тойға белгілі бір мәдени, әлеуметтік, экономикалық және ұлттық 
мағына беріледі. Яғни медиа қазақ тойының қандай қыры көрерменге немесе оқыр-
манға ұсынылатынын іріктеп, оны белгілі бір контекст ішінде түсіндіреді. Осы тұрғы-
дан алғанда, қазақ тойының медиалық репрезентациясы ұлттық мәдени кодтың қазіргі 
коммуникациялық кеңістікте қайта өндірілуінің бір формасы ретінде көрінеді.

Жалпы алғанда, төрт теорияны өзара байланыстыра қарастыру қазақ тойының меди-
адағы көрінісін кешенді түрде түсіндіруге мүмкіндік береді: agenda-setting оның қоғам-
дық күн тәртібіне шығуын, framing қандай мағынада ұсынылатынын, mediatization 
дәстүрдің медиа логикасына бейімделуін, ал representation оның медиада жаңа мәде-
ни мағынамен қайта құрылуын түсіндіреді. Осы теориялық байланыс қазақ тойының 
қазіргі медиалық кеңістікте дәстүрлі мәдени мұра ғана емес, қоғамдық пікір, әлеуметтік 
талқылау, экономикалық қатынас және ұлттық бірегейлік мәселелері тоғысатын ком-
муникациялық феномен екенін көрсетеді.

Сонымен бірге зерттеу дәстүрлі және цифрлық медианың қазақ тойын ұсыну тәсіл-
дерінде белгілі бір айырмашылық бар екенін көрсетті. Дәстүрлі басылымдарда ұлттық 
мұра, ағартушылық және әлеуметтік мәселелерге назар басым болса, цифрлық ортада 
дәстүрді визуалды, қысқа және интерактивті форматта ұсыну ерекшелігі байқалады. 
Ақпараттық агенттіктер мен интернет-порталдарда тойдың әлеуметтік және эконо-
микалық қырлары да айқын көрінеді. Бұл айырмашылық қазақ тойының медиалық 
репрезентациясы платформаның коммуникациялық ерекшелігіне қарай өзгеретінін 
аңғартады. Осылайша, зерттеу мақсатына сәйкес қазақ той дәстүрінің қазіргі медиадағы 
репрезентациясының негізгі ерекшеліктері анықталды. Қазақ тойы медиада бір мезгіл-
де мәдени мұра, ағартушылық нысан, әлеуметтік сын тақырыбы, экономикалық-ком-
мерциялық құбылыс және ұлттық бірегейлікті білдіретін мәдени феномен ретінде 
ұсынылады. Оның медиадағы осындай көпқырлы көрінісі дәстүрдің қазіргі қоғамдағы 
қызметінің өзгеріп қана қоймай, коммуникациялық ортаға сәйкес жаңа мағыналармен 
толықтырылып отырғанын көрсетеді.

Зерттеудің эмпирикалық базасы шектеулі болғандықтан, алынған нәтижелер қазақ 
тойының барлық медиадағы репрезентациясын толық қамтиды деп тұжырымдауға 

болмайды. Сондықтан алдағы зерттеулерде әлеуметтік желілердегі пайдаланушы жа-
саған контентті кеңірек қамту, TikTok және YouTube платформаларындағы контенттің 
таралу ерекшеліктерін қарастыру, сондай-ақ әртүрлі елдердің медиасындағы ұлттық 
дәстүрлердің репрезентациясын салыстырмалы түрде зерттеу өзекті бағыттар ретінде 
ұсынылады.

Алғыс айту, мүдделер қақтығысы
Авторлар зерттеу барысында мүдделер қақтығысы жоқ екенін мәлімдейді. Зерттеу 

арнайы қаржыландырусыз орындалды.

Репрезентация казахской той-традиции в средствах массовой коммуникации

Аннотация. В статье рассматривается репрезентация казахской той-традиции в сред-
ствах массовой информации и цифровых медиа с позиций журналистики и медиаведе-
ния. Цель исследования – определить особенности освещения казахского тоя в печати, 
информационных агентствах, интернет-порталах и социальных сетях, а также выявить 
основные смысловые рамки его представления в публичном дискурсе. 

Теоретическую основу составили концепции agenda-setting, framing, mediatization и 
representation. Эмпирическую базу образуют публикации Egemen Qazaqstan, Kazinform, 
Abai.kz, Aqshamnews.kz, Әділет, Қазақ газеттері, Қармақшы таңы и познавательный кон-
тент Instagram-страницы @qalamtarih. 

На основе качественного контент-анализа и фрейм-анализа установлено, что казах-
ский той репрезентируется в медиа через фреймы национального наследия, просве-
щения, социальной критики, экономико-коммерческого измерения и национальной 
идентичности. Результаты показывают, что казахский той в современной медиасреде 

выступает не только этнографическим объектом, но и коммуникационным феноменом, 
формирующим общественное мнение, воспроизводящим культурный код и получаю-
щим новые значения в цифровом пространстве. Практическая значимость исследования 
заключается в возможности использования полученных результатов при разработке 
медиаконтента, посвящённого национальной культуре, при фреймовом анализе жур-
налистских материалов, а также при представлении казахских традиций на цифровых 
платформах в познавательном и современном формате.

Ключевые слова: журналистика, медиаведение, казахский той, репрезентация, фрей-
минг, цифровые медиа, национальная идентичность.

Representation of Kazakh Party Traditions in Mass Media and Digital Media

Abstract. This article examines the representation of Kazakh toy traditions in mass media 
and digital media from the perspective of journalism and media studies. The purpose of the study 
is to identify how Kazakh toy traditions are presented in the press, news agencies, online media 
and social networks, and to reveal the dominant meaning structures of this representation in 
public discourse. 

The theoretical framework is based on agenda-setting, framing, mediatization and 
representation theories. The empirical material includes publications from Egemen Qazaqstan, 
Kazinform, Abai.kz, Aqshamnews.kz, Adilet, Kazakh gazetteri, Karmakshy tany, and educational 
content from the Instagram page @qalamtarih. Using qualitative content analysis and frame 
analysis, the study identifies several key frames: national heritage, educational interpretation, 
social criticism, economic/commercial framing and national identity. 

The findings demonstrate that Kazakh toy traditions in contemporary media are not only an 
ethnographic object but also a communicative phenomenon that reproduces national cultural 
codes, shapes public opinion and acquires new meanings in the digital environment. The 
practical significance of the study lies in the possibility of using the findings in developing media 
content related to national culture, conducting frame-based analysis of journalistic materials, 
and presenting Kazakh traditions on digital platforms in an educational and contemporary 
format.

Keywords: journalism, media studies, Kazakh party, representation, framing, digital media, 
national identity

